
О‘ZBEKISTОNDА АHОLI BАNDLIGINI 
ОSHIRISH VА MEHNАT FАОLIYАTI 
UNUMDОRLIGINING IQTISОDIY 
YUKSАLISHDАGI О‘RNI

Anvarova Lobarxon 

Annotatsiya. Maqolada aholi bandligini oshirish maqsadida mamlakatimizda iqtisodiyotni rivojlantirish va liberallashtirish 
yo‘nalishida bosqichma-bosqich hamda izchil amalga oshirilayotgan islohotlar tahlil qilingan. Aholining ish bilan bandlik 
darajasini oshirish va shu orqali turmush farovonligini yuksaltirish hududlarda faoliyat yuritayotgan mehnat bozori 
infratuzilmasining samaradorligi bilan uzviy bog‘liqligi asoslab berilgan. Bozor iqtisodiyoti munosabatlari chuqurlashib 
borayotgan sharoitda mehnat bozori infratuzilmasi tarkibiy o‘zgarishlar va innovatsiyalar asosida takomillashayotgani 
ko‘rsatib o‘tilgan. Mazkur jarayonlarni ilmiy-nazariy jihatdan o‘rganish va umumlashtirish dolzarb ilmiy vazifa sifatida 
baholanadi.

Kalit soʻzlar: aholi bandligi, mehnat samaradorligi, zamonaviy iqtisodiyot, mehnat bozori, mehnat bozori infratuzilmasi, 
resurslar, mahsulotlar, milliy iqtisodiyot.
Abstract. The article analyzes the gradual and consistent reforms implemented in the country aimed at developing and 
liberalizing the economy to increase population employment. It substantiates that improving employment levels and, 
consequently, enhancing living standards are closely linked to the effectiveness of labor market infrastructure operating 
in the regions. In the context of deepening market economic relations, the labor market infrastructure is evolving through 
structural transformations and the introduction of innovations. The scientific and theoretical study and generalization of 
these processes are considered an important and relevant research task.

Key words: population employment, labor efficiency, modern economy, labor market, labor market infrastructure, 
resources, products, national economy.
Аннотация. В статье проанализированы проводимые в нашей стране поэтапные и последовательные реформы, 
направленные на развитие и либерализацию экономики с целью повышения занятости населения. Обоснована 
тесная взаимосвязь между ростом уровня занятости и повышением благосостояния населения с эффективностью 
функционирования инфраструктуры рынка труда в регионах. Отмечено, что в условиях углубления рыночных 
экономических отношений инфраструктура рынка труда совершенствуется за счёт структурных преобразований 
и внедрения инноваций. Научно-теоретическое исследование и обобщение данных процессов рассматривается 
как актуальная научная задача.

Ключевые слова: занятость населения, эффективность труда, современная экономика, рынок труда, 
инфраструктура рынка труда, ресурсы, продукция, национальная экономика.

K I R I S H
O‘zbekiston Respublikasida aholi bandligini oshirish va mehnat unumdorligini yuksaltirish mamlakat ijtimoiy-

iqtisodiy rivojlanishining ustuvor yo‘nalishlaridan biri hisoblanadi. Aholi bandligi iqtisodiy faol aholi qatlamining 
mehnat bozorida ishtiroki, mavjud ish o‘rinlari bilan ta’minlanganlik darajasi hamda ishlashga tayyor shaxslarning 
iqtisodiy jarayonlarga jalb etilishi bilan tavsiflanadi. Bandlik darajasi, o‘z navbatida, iqtisodiyotda yaratilayotgan 
ish o‘rinlari hajmi, demografik tuzilma, ishchi kuchining ta’lim darajasi, iqtisodiy siyosat samaradorligi va mehnat 
bozori boshqaruvining sifatiga bevosita bog‘liqdir.

Mehnat unumdorligi esa ishchi kuchidan foydalanish samaradorligini ifodalovchi muhim iqtisodiy 
ko‘rsatkich bo‘lib, ishlab chiqarilgan mahsulotlar yoki ko‘rsatilgan xizmatlar hajmi orqali baholanadi. Ushbu 
ko‘rsatkich iqtisodiy o‘sishning asosiy drayverlaridan biri sifatida namoyon bo‘ladi va milliy iqtisodiyotning 
raqobatbardoshligini belgilashda muhim ahamiyat kasb etadi.

Nazariy jihatdan qaralganda, aholi bandligini oshirish va mehnat unumdorligini yuksaltirish masalalari turli 
iqtisodiy maktablar tomonidan turlicha talqin etilgan. Klassik iqtisodiy nazariya mehnatni iqtisodiy resurs sifatida 
samarali taqsimlash orqali bandlikni ta’minlash mumkinligini asoslaydi. Ushbu yondashuvga ko‘ra, mehnat 
bozorida talab va taklif muvozanati ish o‘rinlarining shakllanishiga va bandlik darajasining oshishiga olib keladi.

Keyinchalik Keynschilik maktabi ushbu yondashuvni kengaytirib, faqat taklif omillariga emas, balki umumiy 
talab darajasiga ham e’tibor qaratish zarurligini ta’kidladi. Keyns nazariyasiga ko‘ra, iqtisodiyotda umumiy talab 
yetarli darajada shakllanmagan bo‘lsa, bandlik darajasi pasayishi mumkin. Shu bois davlatning faol iqtisodiy 
siyosati orqali talabni rag‘batlantirish muhim hisoblanadi.

Neoklassik yondashuv esa mehnat unumdorligi va ish haqi o‘rtasidagi o‘zaro bog‘liqlikka alohida urg‘u 
beradi. Unga ko‘ra, ish haqi darajasining oshishi mehnat resurslarining bozorga jalb etilishini kuchaytiradi 
hamda ishlab chiqarish samaradorligini oshirishga xizmat qiladi.

M A V Z U G A  O I D  A D A B I Y O T L A R  S H A R H I
Mehnat bozori iqtisodiyotdagi ijtimoiy-iqtisodiy munosabatlarning muhim tarkibiy qismi hisoblanadi. Ushbu 

tushunchaga turli olimlar tomonidan berilgan ta’riflar mazmunan farqlanadi va ularni bir necha yondashuvlarga 
ajratish mumkin.

Masalan, I.M. Aliev, N.M. Lyasnikov, I.A. Dubrovin va A.S. Kamenskiy mehnat bozorini mehnat layoqatini 
sotish bilan bog‘liq munosabatlar yig‘indisi sifatida talqin qiladilar. Ushbu yondashuv ko‘plab iqtisodchilar 
tomonidan qo‘llanilib, mehnat bozorining asosiy mazmuni ishchi kuchining oldi-sotdi jarayoni bilan bog‘liqligini 
ta’kidlaydi. Shu nuqtayi nazardan, A.I. Rofe, I.A. Dubrovin va V.A. Vaysburd tomonidan berilgan ta’rifga ko‘ra, 
“mehnat bozori — bu ishchi kuchining mehnatga bo‘lgan qobiliyatini sotish va sotib olish tizimi” 1 hisoblanadi.

Boshqa bir guruh olimlar — Yu.G. Odegov, G.G. Rudenko, Yu.P. Kokina va P.E. Shlendera — mehnat 
bozorini kengroq yondashuv asosida izohlab, uni ishchi kuchini shakllantirish, taqsimlash, qayta taqsimlash, 
yollash va unga haq to‘lash bilan bog‘liq ijtimoiy-iqtisodiy munosabatlar tizimi sifatida ko‘radilar. Ularning 
fikricha, mehnat bozori nafaqat iqtisodiy, balki huquqiy me’yorlar bilan tartibga solinadigan murakkab tizim 
bo‘lib, u mehnat resurslarini boshqarishning muhim mexanizmi sifatida namoyon bo‘ladi2.

O‘zbekistonlik iqtisodchi olim, iqtisod fanlari doktori, professor Q.X. Abdurahmonov esa mehnat bozoriga 
yanada kompleks yondashuvni taklif etadi. Uning ta’rifiga ko‘ra, mehnat bozori ishchi kuchining takror ishlab 
chiqarilishining barcha bosqichlarini — uning shakllanishi, ayirboshlanishi, taqsimlanishi va foydalanilishini 
qamrab olgan holda, xodim va ish beruvchi o‘rtasida yuzaga keladigan ijtimoiy munosabatlar tizimini anglatadi3.

Umuman olganda, ilmiy adabiyotlar tahlili shuni ko‘rsatadiki, mehnat bozori ishchi kuchiga bo‘lgan talab va 
taklif shakllanadigan, ish beruvchilar va ish izlovchilar o‘rtasidagi iqtisodiy munosabatlar tizimi sifatida namoyon 
bo‘ladi. U mehnat resurslarining taqsimlanishi, bandlik darajasi shakllanishi hamda ish haqi mexanizmlarini 
belgilashda muhim rol o‘ynaydi.

T A D Q I Q O T  M E T O D O L O G I YA S I
Mazkur tadqiqotda O‘zbekistonda aholi bandligi va mehnat unumdorligining iqtisodiy o‘sishga ta’siri ilmiy 

asosda o‘rganildi. Tadqiqot jarayonida tahlil va sintez, statistik tahlil, taqqoslash hamda tizimli yondashuv 
metodlaridan foydalanildi. Rasmiy statistika ma’lumotlari va makroiqtisodiy ko‘rsatkichlar asosida bandlik 
darajasi, ishsizlik ko‘rsatkichi va mehnat unumdorligining yalpi ichki mahsulot (YAIM) o‘sishiga ta’siri baholandi. 
Shuningdek, mamlakat ichidagi dinamik jarayonlar boshqa davlatlar ko‘rsatkichlari bilan qiyosiy tahlil qilindi.

Bundan tashqari, iqtisodiy-matematik modellashtirish usullari qo‘llanilib, bandlik va mehnat unumdorligining 
milliy iqtisodiy rivojlanishdagi o‘rni prognoz qilindi. Olingan natijalar asosida ilmiy umumlashtirish amalga 
oshirilib, mehnat bozorini rivojlantirish, bandlik darajasini oshirish hamda iqtisodiy siyosatni takomillashtirishga 
qaratilgan amaliy xulosalar ishlab chiqildi.

Tadqiqot doirasida aniqlanishicha, bandlik darajasi iqtisodiyotning sektoral va strukturaviy o‘zgarishlariga 
bevosita ta’sir ko‘rsatadi. Ish bilan band aholining soni va uning malaka darajasi ishlab chiqarish tarmoqlari 

1	 Рофе А.И. Экономика труда: учебник. – М.: КНОРУС, 2011. – С. 138., Дубровин И.А. Экономика труда: учебник. – М.: Дашков 
и К, 2012. – С. 147., Вайсбурд В.А. Экономика труда. Учеб.пос. – М.: Омега-Л, 2012 – С. 176.

2	 Экономика труда: учебник. – 2-е изд. перераб. и доп./под ред. проф. Ю.П. Кокина, проф. П.Э. Шлендера. – М.: Магистр, 2010. 
– С. 103.

3	 Абдураҳмонов Қ.Х. Меҳнат иқтисодиѐти ва социологияси. Дарслик. – Т.: “Fan va texnologiya”, 2012. - 94- б.

tarkibini shakllantirishda muhim rol o‘ynaydi. Yuqori bandlik darajasi qishloq xo‘jaligi, sanoat va xizmat ko‘rsatish 
sohalari o‘rtasida ishchi kuchining optimal taqsimlanishini ta’minlaydi, bu esa iqtisodiy tizimning barqaror va 
samarali faoliyat yuritishiga xizmat qiladi.

Bandlikning iqtisodiy strukturaga ta’siri asosan ikki yo‘nalishda namoyon bo‘ladi: birinchidan, ishchi kuchining 
tarmoqlar kesimida taqsimlanishi; ikkinchidan, malaka darajasining oshishi. Masalan, qishloq xo‘jaligidan 
sanoat va xizmat ko‘rsatish sohalariga ishchi kuchining ko‘chishi iqtisodiy diversifikatsiyani kuchaytiradi, 
yuqori qo‘shilgan qiymatli ishlab chiqarish hamda innovatsion faoliyat rivojlanishiga zamin yaratadi. Shu bilan 
birga, malakali ishchi kuchining ortishi yuqori texnologiyali tarmoqlarni rivojlantirish va iqtisodiy strukturaning 
modernizatsiyasini jadallashtiradi.

Aksincha, ishchi kuchining past samarali tarmoqlarda ortiqcha to‘planishi mehnat unumdorligining 
pasayishiga olib keladi. Sanoat va xizmat ko‘rsatish sohalarida esa bandlikning muvozanatli shakllanishi 
yuqori unumdorlikni ta’minlab, iqtisodiy tizim samaradorligini oshiradi hamda ichki bozor talabini qondirish 
imkoniyatlarini kengaytiradi.

Shunday qilib, bandlik darajasi iqtisodiy strukturaning shakllanishi va rivojlanishida asosiy omil sifatida 
namoyon bo‘ladi. Ishchi kuchining optimal taqsimlanishi, malaka darajasining oshirilishi va texnologik 
yangiliklarning joriy etilishi orqali bandlik iqtisodiy tizim samaradorligini oshiradi, iqtisodiy diversifikatsiya va 
barqaror o‘sishni ta’minlaydi.

T A H L I L  V A  N A T I J A L A R
O‘zbekiston iqtisodiyoti rivojlanishining hozirgi bosqichida mehnat bozori infratuzilmasini rivojlantirish bilan 

bog‘liq holda iqtisodiy jihatdan rivojlangan mamlakatlar tajribasini o‘rganish muhim ahamiyatga ega.
Shvetsiyada “to‘liq ish bilan bandlik siyosati” qaror topgan. Mamlakatning har bir guberniyasida ish bilan 

bandlik bo‘yicha guberniya qo‘mitasi faoliyat yuritadi hamda quyidagi to‘rtta masala bo‘yicha ish olib boradi: 
boshqaruv, nazorat, tahlil va aloqalar.

Guberniya qo‘mitasi mehnat birjalarini va ularning qoshidagi institutlarni boshqaradi. Bu institutlarning 
bosh maqsadi mijozlarni mehnat bozoriga chiqish imkoniyati bilan ta’minlashdir. Maslahatchilar har bir mijoz 
bilan alohida ishlaydi, ular mehnat bozorida vositachilik va kasbga yo‘naltirish bilan shug‘ullanadi.

Ish bilan bandlik xizmatining byudjeti hukumat parlamentining roziligi asosida shakllantiriladi. Shvetsiyada 
alohida byudjetdan tashqari jamg‘armalar mavjud emas. Tadbirkorlar ish haqi jamg‘armasidan 38 foiz miqdorida 
yagona soliq to‘laydi. Mamlakatda ishsizlik nafaqalari boshqa manbalar hisobidan to‘lanadi. Nafaqa miqdori 
ishsizni hisobga qo‘yish vaqtiga bog‘liq bo‘lmay, balki ishni yo‘qotishdan oldingi daromadiga bog‘liq bo‘lib, uning 
80 foizini tashkil etadi. Nafaqa miqdorining yuqori chegarasi 15 ming shved kroniga teng. Agar korxona ishsiz 
shaxsni ishga qabul qilsa, qabul qilingan kundan boshlab 36 hafta mobaynida u soliq bo‘yicha chegirmaga ega 
bo‘ladi4.

Shvetsiya mehnat bozoridagi siyosat faqat bo‘sh ish o‘rinlarini ishsizlar bilan to‘ldirishga ko‘maklashish 
yoki ishsizlarga nafaqa berish bilangina cheklanib qolmasligi lozim, deb hisoblanadi. Ish bilan to‘liq bandlikni 
ta’minlashning an’anaviy strategiyasi ayrim hollarda inflyatsiya darajasining oshishiga va ish haqi tizimida 
o‘zgarishlar yuzaga kelishiga olib kelishi mumkinligi e’tirof etilgan. Shu bois mehnat bozorida faol siyosat 
yuritilib, u bir qator muhim yo‘nalishlarni o‘z ichiga oladi5.

Shvetsiya mehnat bozoridagi faol siyosatning muhim xususiyatlaridan biri — uning bozor sharoitlariga 
nisbatan oldindan amalga oshirilishidir, ya’ni ish o‘rinlarini yaratish yoki mutaxassislarni qayta tayyorlash kabi 
chora-tadbirlar oldindan rejalashtiriladi. Shvetsiyada ish bilan bandlik xizmati ta’lim muassasalari bilan uzviy 
aloqada faoliyat olib boradi. Xususan, uzluksiz ta’lim tizimida ishchi-xodimlarni qayta tayyorlashning ahamiyati 
tobora ortib bormoqda. Shuningdek, xodimlarning “umr davomida malaka oshirish” tamoyili amal qiladi, natijada 
ularning bilim darajasi va malakasi muntazam ravishda oshib boradi. Shu bilan birga, Shvetsiyada to‘lanadigan 
o‘quv ta’tili qonunchilik asosida tartibga solinadi.

Mamlakatda ish bilan bandlikni kengaytirishda “umumlashgan ish vaqti siyosati” muhim ahamiyat kasb 
etadi. Bunda haftalik ish soatini 35 soatdan 30 soatgacha qisqartirish, ishchilarning mehnat haqini belgilashda 
turli toifadagi xodimlarning ish vaqtini taqqoslash, oilaviy holati yoki mehnat tavsifiga qarab ayrim toifadagi 
xodimlarning ish vaqtini qisqartirish, ishlovchiga qulay vaqtda mehnat ta’tili berish, qisqa muddatli ta’til olish 
huquqini ta’minlash kabi choralar amalga oshiriladi.

X U L O S A  V A  T A K L I F L A R
Yuqoridagi mulohazalardan xulosa chiqarish mumkinki, bozor iqtisodiyotining eng dolzarb va muhim 

masalalaridan biri bu — aholining oqilona ish bilan bandligini ta’minlash hisoblanadi. Mehnat bozorini tartibga 

4	  Барр Н. Рынок труда и социальная политика в Центральной и Восточной Европе. – Москва, 1997. – С. 145- 148
5	  Абдураҳмонов Қ.Х. Меҳнат иқтисодиѐти. Дарслик. – Т.: Меҳнат, 2004. – Б. 164-165

solish va bu boradagi tashkiliy-huquqiy asoslarni shakllantirish O‘zbekistonda iqtisodiy islohotlarning dastlabki 
bosqichidan boshlab amalga oshirildi.

Iqtisodiy islohotlarning keyingi bosqichlarida esa aholining kichik va xususiy biznesga kengroq jalb etilishi, 
mamlakatda tadbirkorlar va mulkdorlar qatlamini shakllantirish hamda shu orqali aholining ish bilan bandligini 
ta’minlash ustuvor vazifalardan biri sifatida belgilandi.

